
Indrakritam Shiva Stotram

ઇન્દ્રકૃતં શિવસ્તોત્રમ્

ઇન્દ્ર ઉવાચ ।
સ્વમાયયા યો હ્યખિલં ચરાચરં સૃજત્યવત્યત્તિ ન સજ્જતેઽસ્મિન્ ।
એકઃ સ્વતન્ત્રોઽદ્વયચિત્સુખાત્મકઃ સ નઃ પ્રસન્નોઽસ્તુ પિનાકપાણિઃ॥ ૬૮॥
ન યસ્ય તત્ત્વં સનકાદયોઽપિ જાનન્તિ વેદાન્તરહસ્યવિજ્ઞાઃ ।
સ પાર્વતીશઃ સકલાભિલાષદાતા પ્રસન્નોઽસ્તુ મમાન્ધકારિઃ॥ ૬૯॥
સૃષ્ટ્વા સ્વયમ્ભૂર્ભગવાન્વિરિઞ્ચિઃ ભયઙ્કરં ચાસ્ય શિરોઽન્વપશ્યત્ ।
છિત્ત્વા નખાગ્રૈર્નખસક્તમેતચ્ચિક્ષેપ તસ્માદભવત્ત્રિવર્ગઃ॥ ૭૦॥
પાપં દરિદ્રં ત્વથ લોભયાચ્ઞે મોહો વિપચ્છેતિ તતોઽપ્યનન્તમ્ ।
જાતપ્રભાવં ભવદુઃખરૂપં બભૂવ તૈર્વ્યાપ્તમિદં સમસ્તમ્॥ ૭૧॥
અવેક્ષ્ય સર્વં ચકિતઃ સુરેશો દેવીમવોચજ્જગદસ્તમેતિ ।
ત્વં પાહિ લોકેશ્વરિ લોકમાતરુમે શરણ્યે સુભગે સુભદ્રે॥ ૭૨॥
જગત્પ્રતિષ્ઠે વરદે જય ત્વં ભુક્તિઃ સમાધિઃ પરમા ચ મુક્તિઃ ।
સ્વાહા સ્વધા સ્વસ્તિરનાદિસિદ્ધિર્ગીર્બુદ્ધિરાસીરજરામરે ત્વમ્॥ ૭૩॥
વિદ્યાદિરૂપેણ જગત્ત્રયે ત્વં રક્ષાં કરોષ્યેવ મદાજ્ઞયા ચ ।
ત્વયૈવ સૃષ્ટં ભુવનત્રયં સ્યાદ્યતઃ પ્રકૃત્યૈવ તથૈવ ચિત્રમ્॥ ૭૪॥
ઇત્યેવમુક્તા દયિતા હરેણ સંશ્લેષસંલાપપરા બભૂવ ।
શ્રાન્તા ભવસ્યાર્ધતનૌ સુલગ્ના ચિક્ષેપ ચ સ્વેદજલં કરાગ્રૈઃ॥ ૭૫॥
તસ્માદ્બભૂવ પ્રથમં સ ધર્મો લક્ષ્મીરથો દાનમથો સુવૃષ્ટિઃ ।
સત્ત્વં સુસમ્પન્નધરં સરાંસિ ધાન્યાનિ પુષ્પાણિ ફલાનિ ચૈવ॥ ૭૬॥
સૌભાગ્યવસ્તૂનિ વપુઃ સુવેષઃ શ્રૃઙ્ગારભાજીનિ  મહૌષધાનિ ।
નૃત્યાનિ ગીતાન્યમૃતં પુરાણં શ્રુતિસ્મૃતી નીતિરથાન્નપાને॥ ૭૭॥
શસ્ત્રાણિ શાસ્ત્રાણિ ગૃહોપયોગ્યન્યસ્ત્રાણિ તીર્થાનિ ચ કાનનાનિ ।

1



ઇન્દ્રકૃતં શિવસ્તોત્રમ્

ઇષ્ટાનિ પૂર્તાનિ ચ મઙ્ગલાનિ  યાનાનિ શુભ્રાભરણાસનાનિ॥ ૭૮॥
ભવાઙ્ગસંસર્ગસુસમ્પ્રહાસસુસ્વેદસંલાપરહઃપ્રકારૈઃ  ।
તથૈવ જાતં સચરાચરં ચ અપાપકં દેવિ તતશ્ચ જાતમ્॥ ૭૯॥
સુખં પ્રભૂતં ચ શુભં ચ નિત્યં વિરાજિ ચૈતત્તવ દેવિ ભાવાત્ ।
તસ્માત્તુ માં રક્ષ જગજ્જનિત્રિ ભીતં ભયેભ્યો જગતાં પ્રધાને॥ ૮૦॥
એકે તર્કૈર્વિમુહ્યન્તિ   લીયન્તે તત્ર ચાપરે ।
શિવશક્ત્યોસ્તદાઽદ્વૈતં સુન્દરં નૌમિ વિગ્રહમ્॥ ૮૧॥
ઇતિ બ્રહ્મપુરાણે એકોનત્રિંશાધિકશતતમાધ્યાયાન્તર્ગતં 

ઇન્દ્રકૃતં શિવસ્તોત્રં સમાપ્તમ્ ।
બ્રહ્મપુરાણ । અધ્યાય ૧૨૯/૬૮-૮૧॥

